
Ад аўтара
Вітаю, шаноўны чытач! Цешуся, што знайшоў час раз-

гарнуць гэтую кнігу. Спадзяюся, ты прабавіш яго цікава і 
карысна.

Ці ведаеш ты, што ў Беларусі жывуць гномы? І нават 
не толькі жывуць, але і актыўнічаюць! Праўда, яны даўно 
зрадніліся з тутэйшымі міфічнымі істотамі і аддаюць пе-
равагу перад таямнічымі падзямеллямі нашым цудоўным 
лясам і азёрам, традыцыйныя гномавы каптанікі змянілі 
на льняныя строі і саламяныя капелюшы, а замест аховы 
закапаных у зямлі скарбаў займаюцца куды больш ціка-
вымі справамі.

Але цуды чыніць не развучыліся! І людзям дапамагаць 
у іх цудоўна атрымліваецца.

Скажаш: усё гэта пустыя выдумкі і бабуліны казкі? Не 
факт!

Не верыш? Упэўніся сам! Прачытваючы старонку за ста-
ронкай гэтай незвычайнай кнігі, ты не толькі паверыш у 
існаванне гэтых пацешных і добрых істот, але і даведа-
ешся багата новага. Пазнаёмішся з вясёлымі дашкалятамі 
Яначкай і Данькам, іх ціхім утульным гарадком. І галоўнае: 
зможаш прыняць удзел у адной важнай і сакрэтнай справе. 
Калі захочаш, зразумела. 

Такім чынам, ты гатовы да прыгод? Тады перагарні ста-
ронку… 

І не хвалюйся, я буду побач.

Яначка і Данька 
загадваюць жаданне

— …Так нашы адважныя вандроўнікі сталі ўладальніка-
мі найвялікшага скарбу Пустэльнага свету. Выкарыста-
лі яго на карысць людзям. Таму жыў іх народ доўга і 
шчасліва, — скончыла мама і загарнула кнігу. Патушыла 
святло ў дзіцячым пакоі. Нахілілася над блізнятамі. Паца-
лавала адразу Яначку, потым Даньку:

— Дабранач, мае даражэнькія. Добрых вам сноў.
— Дзякуй… Дабранач, ма… — бязладным хорам адка-

залі дзеці. 
— І каб без фокусаў! — папярэдзіла мама, зачыняючы 

дзверы.
Хвіліну ў пакоі панавала цішыня. Першым не вытрымаў 

Данька:
— Яна, спіш?
— Заснеш тут, як жа, — заварушылася сястрычка. — 

Прыгоды. Перажыванні. Скарбы…
— Сапраўды! Я таксама зацікавіўся. Нават ідэя з’явілася. 

А што, калі б мы…
— Цыц! Мама ідзе!
Маленькія змоўшчыкі сцішыліся. Крокі ў калідоры — 

таксама.
— Фффу, пранесла. Ну, ніякага асабістага жыцця!
— Спі ўжо, летуценнік! — хіхікнула Яначка. — А то 

малако прымусяць піць паранае. І чаму мама лічыць малако 
найлепшым снатворным? Асабіста я яго не зношу.

— Ну што ты заладзіла: малако ды малако? Кажу ж 
сур’ёзна: ідэя ў мяне.

— Заўтра пра сваю ідэю распавядзеш. На свежую галаву.
— Лёгка сказаць: заўтра. У мяне ажно кіпіць усё ўнут-

ры! Паспрабуй цяпер засні.
Данька ўздыхнуў, павярнуўся на бок. Утаропіўся ў акно. 

Велізарны месяц вісеў над садам. У пасярэбраным месяч-
ным святлом небе плылі дзівосна прыгожыя аблокі. Скрозь 
іх загадкава праблісквалі зоркі. Абрысы старых яблынь і 
груш на гэтым тле цямнелі мільёнамі неразгаданых таям-
ніц. Іх няроўныя цені гайдаліся па сценах пакоя. Нібыта 
танцавалі пад акампанемент пасопвання дзяцей, якія са-
лодка спалі. 

Ад аўтара
Яначка і Данька, шасцігодкі-блізняткі, жывуць у невя-

лікім утульным гарадку Бялынічы. Ім страшэнна падаба-
ецца гуляць, фантазіраваць, слухаць казкі і абмяркоўваць 
іх. А яшчэ яны любяць свой горад, яго цэнтр, ускраіны і 
маляўнічую раку, што цячэ непадалёк.

Ад аўтара
Вось такая атрымалася ў Яначкі і Дані прыгода. Ці то 

казка, ці то не, мяркуйце самі. Бо сёння самыя смелыя каз-
кі сталі звыклай рэальнасцю. Ніхто не здзіўляецца «дыва-
нам-самалётам» у аэрапортах, «абрусу-самабору» ў кафэ і 
рэстаранах, «чароўным люстэркам» і «сподкам», пераўтво-
раным у тэлевізары, ноўтбукі, планшэты і тэлефоны. Шмат, 
вельмі шмат можа Чалавек, які шануе Любоў, Мудрасць 
і Працу. На любыя подзвігі ён здольны. Любыя скарбы 
даступныя яму. Вось і нашы маленькія непаседы атрыма-
лі крыху ад Галоўнага Скарба: восем выдатных сяброў і 
сотні ідэй каштоўных падарункаў. А яшчэ веру ў чалавечае 
сяброўства і мудрасць. І жаданне развіваць тое, чым бага-
тая наша Беларусь. Друкарскі двор Уладзіміра Ліхадзедава 
адправіўся ў падарожжа ў часе і прасторы. А беларускія 
гномы знайшлі сабе новы занятак па душы.

Аўтар, героі і чытачы дзякуюць паважаным у краіне і за 
мяжой арганізацыям і прадпрыемствам, згаданым у гэтай 
кнізе, за той уклад, які яны ўносяць у захаванне нашай 
прыроднай, гістарычнай, культурнай і духоўнай спадчыны. 

